
Aðalfundurin,	20.	mei	2016	á	Hotel	Hafnia	
Formansfrágreiðing	2015-2016		

	
Inngangur		

Góðu	sersambond	og	feløg	

Tað	er	fallið	í	mín	lut	at	greiða	tykkum	frá	virksemi	Ítróttasambandsins	í	ár.	Tað	er	ongin	loyna,	

at	verandi	starvsnevnd	nú	leggur	frá	sær.	Tey	trý	Petur	Elias,	Katrin	og	Sølvi	eru	farin,	og	Anna	

og	eg	hava	aðalfundin	sum	okkara	seinastu	uppgávu	á	hesum	sinni.	ÍSF	hevur	avbjóðingar	á	

nógvum	økjum,	og	eru	nógv	mál	hjá	nýggju	starvsnevndini	at	arbeiða	við	saman	við	umsiting	og	

umboðstingi.	

Á	komandi	síðum	verður	greitt	frá	nøkrum	av	tí,	vit	hava	tikist	við	seinasta	árið,	m.a.	

peningabýtinum,	býtislykli	og	stuðlinum	til	altjóða	virksemi,	skeiðsvirksemi,	Úrvali,	

oyggjaleikunum	og	IOC-málinum.	

Býtið	av	peningi		
Umboðsting,	starvsnevnd	og	fíggjarnevnd	hava	seinasta	árið	í	stóran	mun	arbeitt	við	

býtislyklinum	og	útlutanini	av	altjóða	puljuni.	Fyrsti	parturin	av	arbeiðinum	við	býtislykli	snúði	

seg	um	at	kanna,	hvørjir	leistir	blivu	nýttir	til	útlutan	í	grannalondunum.	Nakrir	møguleikar	blivu	

síðani	lagdir	fyri	umboðstingið	hjá	ÍSF.	Umboðstingið	var	saman	í	fleiri	umførum	um	býtislykilin.	

Størstu	frambrotini	komu	í	samband	við	evnisfundir,	har	sersambondini	sótu	í	bólkum	fyri	at	

royna	at	nærkast	eini	loysn,	sum	í	býtinum	bæði	tók	atlit	til	virksemi	og	limatal	í	

sersambondunum,	sum	var	lutfalsliga	einføld	at	umsita,	og	sum	ikki	broyttist	ov	nógv	frá	ári	til	

ár.	

Á	umboðstingi	tann	8.	desember	2015	var	ein	býtislykil	endaliga	samtyktur	av	umboðstinginum	

við	atkvøðubýtinum	13	fyri	og	2	ímóti.	Avtalað	varð,	at	hesin	lykilin	skuldi	roynast	í	eini	4	ár	og	

síðani	eftirmetast.	Sambært	evstulógini	skal	fíggjarætlanin	hjá	ÍSF,	og	harvið	eisini	útlutanin	til	

sersambondini,	leggjast	fyri	aðalfundin	til	góðkenningar.	Samtykti	býtislykilin	er	tí	at	meta	sum	

ein	leistur,	sum	býtt	verður	eftir,	hóast	endaliga	býtið	má	samtykkjast	av	aðalfundinum	á	

hvørjum	ári.	

Við	samtykta	býtislyklinum	bar	til	longu	1.	januar	2016	hjá	starvsnevndini,	eftir	at	fíggjarnevndin	

hevði	viðgjørt	málið,	at	boða	sersambondunum	frá,	hvussu	játtanin	hjá	teimum	sannlíkt	kom	at	

síggja	út.	Metta	útlutanin	varð	gjørd	við	støði	í,	at	raksturin	hjá	ÍSF	var	á	sama	støði	sum	

undanfarna	ár,	at	stuðulin	frá	Ítróttavedding	var	á	sama	støði	sum	undanfarna	ár	og	at	játtanin	

frá	landinum	var	hækkað	við	1,5	mió.	kr.	

Staðfesti	stuðulin	frá	Ítróttavedding	í	ár	hevur	víst	seg	at	vera	290	tkr.	hægri	enn	mett,	og	er	

uppskotið	til	útlutan	til	sersambondini	tí	hækkað	tilsvarandi.	

Hóast	tað	hevur	verið	øllum	greitt,	at	ein	umlegging	til	ein	dynamiskan	býtislykil	má	hava	við	

sær,	at	nøkur	sersambond	fáa	hægri	stuðul	og	onnur	lægri,	so	hevur	tað	passað	so	mikið	væl,	at	

játtanin	frá	landinum	er	hækkað	seinnu	árini,	eins	og	stuðulin	frá	Ítróttavedding	eisini	er	

hækkaður.	Hetta	hevur	havt	við	sær,	at	øll	sersambond	hava	fingið	øktan	stuðul,	hóast	nøkur	

sersambond	eftir	býtislyklinum	eru	økt	lutfalsliga	meiri	enn	onnur.	

Talvan	niðanfyri	vísir,	hvussu	samlaða	játtanin	til	sersambondini	er	hækkað	seinastu	fimm	árini.	

	

Mynd:	1	Samlaði	stuðulin	frá	løgtingi	og	ítróttavedding	2012-2016	býtt	á	sersambond	

	

Stuðul	til	altjóða	virksemi	

Undir	viðgerðini	av	fíggjarlógini	fyri	2015	valdi	løgtingi	at	hækka	játtanina	til	ÍSF	við	1,2	mió.	kr.,	

og	varð	hesin	peningur	markaður	til	eina	undirkontu,	sum	nevndist	altjóða	virksemi.	Løgtingið	

hevði	gjørt	hesar	viðmerkingar	til	stuðulin:		

"Játtanin	er	til	at	halda	fram	at	fremja	miðvíst	menningar-	og	landsliðsarbeiði	hjá	

ítróttagreinum,	luttøku	í	altjóða	kappingum	og	at	fyriskipa	altjóða	kappingar	í	Føroyum,	sum	

m.a.	Hondbóltssamband	Føroya	og	Fimleikasamband	Føroya	eru	farin	undir."	

Umboðstingið	valdi	á	vári	at	lata	upp	til	400	tkr.	av	hesum	sum	stuðul	til	altjóða	kapping,	sum	

Fimleikasambandið	skuldi	fyriskipa	í	Føroyum.	Upp	til	200	tkr.	vórðu	latnar	í	stuðli	til	altjóða	

kapping,	sum	Hondbóltssambandið	skuldi	fyriskipa	í	Føroyum.	

Sersambondini	kundu	so	søkja	um	at	fáa	lut	í	restini,	t.e.	600	tkr.		Tá	umsóknirnar	vóru	komnar	

inn,	var	ein	fyribils	tilsøgn	um	stuðul	givin	við	støði	í	samlaðu	umsóktu	upphæddini.	Við	árslok	

varð	endaliga	útlutingin	gjørd	við	støði	í	teimum	tiltøkum,	sum	sersambondini	høvdu	søkt	um	

stuðul	til	og	høvdu	verið	til.	Stuðul	varð	bert	latin	í	mun	til	útreiðslur	til	ferðing	og	innivist.	Tá	

avtornaði	høvdu	11	sersambond	luttikið	í	39	tiltøkum	til	ein	samlaðan	kostnað	á	slakar	2,5	mió	

kr.,	og	vórðu	tær	600	tkr.	lutaðar	út	samsvarandi	hesum,	soleiðis	at	sersabondini	fingu	umleið	

24	oyru	aftur	fyri	hvørja	útreiðslukrónu.	

Býtið	av	restini	av	altjóða	stuðlinum	var	hetta:	

Fótbóltssamband	Føroya	 	0	

Hondbóltssamband	Føroya	 105.797	

Flogbóltssamband	Føroya	 113.706	

Róðrarsamband	Føroya	 	0	

Fimleikasamband	Føroya	 24.392	

Svimjisamband	Føroya	 112.801	

Judosamband	Føroya	 33.503	

Ítróttasamband	fyri	brekað	 90.675	

Badmintonsamband	Føroya	 32.524	

Borðtennissamband	Føroya	 40.789	

Súkkling	og	Triatlon	 	0	

Frælsur	ítróttur	 	0	

Nýstovnaður	ítróttur		 	0	

Ríðisamband	Føroya	 5.675	

Skjótisamband	Føroya	 19.267	

Bogaskjótisamband	Føroya		 20.870	

Íalt	 599.999	

Talva:	1	Útlutan	av	restini	av	játanini	til	altjóða	virksemi	

	

Hóast	endamálið	við	serliga	stuðlinum	til	altjóða	virksemi	ivaleyst	var	gott,	hevði	tað	nakrar	

vansar	við	sær.	Hvør	og	hvussu	skal	metast	um,	hvat	virksemi	eigur	at	fáa	stuðul?	Eigur	stuðul	at	

verða	latið	til	allar	útreiðslur	ella	eigur	hetta	at	avmarkast	til	ferðing	og	innivist?	Skal	stuðul	bert	

latast	til	aktiv	ítróttafólk	ella	eisini	til	leiðarar	og	venjarar?	Sersambondini	vistu	ikki	fyrr	enn	í	

desember,	hvussu	nógv	tey	fóru	at	fáa	afturborið	av	útreiðslunum	til	altjóða	virksemi.	

Vit	eiga	heldur	at	fagnast	um,	at	góði	stuðulin	frá	landinum	saman	við	vaksandi	inntøkum	frá	

Ítróttavedding	hava	havt	við	sær,	at	øll	sersambondini	seinastu	fimm	árini	hava	fingið	hækkað	

samlaða	stuðulin	við	millum	48%	og	84%,	tó	Fótbóltssambandið	38%.	Hetta	er	galdandi	fyri	øll	

sersambond.	Hvussu	tey	raðfesta	sítt	virksemi	og	sínar	útreiðslur	er	avgerðin	hjá	einstaka	

sambandinum.	Staðfestast	kann	í	øllum	førum,	at	inntøkugrundarlagið,	sum	kemur	av	stuðli	frá	

landinum	og	Ítróttavedding	er	munandi	hækkað	seinastu	fimm	árini.		

Eg	vil	við	hesum	eisini	minna	formennirnar	í	sersambondunum	á,	at	í	somu	løtu,	tú	tekur	sæti	í	

umboðstinginum,	umboðar	tú	ikki	bert	tína	ítróttagrein	men	føroyskan	ítrótt	í	síni	heild.	Tær	

avgerðir,	tú	tekur	í	umboðstinginum,	eiga	at	vera	til	frama	fyri	allan	ítrótt.	

	

Skeiðsvirksemi	
Skeið	í	skatti	og	mvg	

Hetta	farna	árið	hevur	m.a.	verið	skeið	fyri	kassameistarum	í	ítróttafeløgum,	har	dentur	verður	

lagdur	á	evni	sum	bókhald	og	mannagongdir,	skattlig	viðurskifti	og	stuðulsskipanir	og	MVG.	

Skeiðini	hava	verið	hildin	í	ítróttarhøllini	á	Sandi,	Skúlanum	við	Løkin	í	Runavík,	Skúlanum	á	

Giljanesi,	skúlanum	í	Trongisvági	og	í	ÍSF-húsinum	í	Havn.	Skeiðini	hava	verið	væl	vitjaði	og	hava	

eftirmetingarnar	verið	góðar.	Finn	Jensen	hevur	staðið	fyri	hesum	skeiðum,	sum	vera	

uppafturtikin	um	2	ár.		

Venjari	1	

Eisini	hevur	skeiðið	Venjari	1	verið	farna	árið.	Skeiðsluttakararnir	hava	á	hesum	skeiði	fingið	eitt	

breitt	innlit		um	ítrótt	fyri	børn	og	ung,		ítrótt	og	venjing,	og	fyribyrging	av	ítróttaskaðum.	Nomið	

hevur	m.a.	verið	við	ítróttanámsfrøði,	ítróttaumhvørvi,	menning	hjá	børnum,	venjing,	trygd	og	

ábyrgd,	etikk	og	moral,	upphiting,	anatomi	og	fysiologi,	venjingarprinsippir	og	

undirvísingarprinsippir.	Heri	Ziska	hevur	nú	átikið	sær	uppgávuna	at	undirvísa,	og	var	hetta	

hansara	fyrsta	skeið.	

Nám	X	

Næmingar	á	Ítróttalinjuni	á	Nám	X	hava	aftur	í	ár	tikið	prógv	í	Venjari	1.	Hetta	er	3	árið,	at	

næmingar	í	Nám	X	hava	havt	hendan	møguleikan.	Ungdóms-	og	menningarnevndin	í	ÍSF	fer	nú	

at	eftirmeta	skeiðsgongdina	saman	við	undirvísara	og	lærarunum	í	Eysturskúlanum.	

	

Askur	
Á	heysti	2015	tók	umboðstingið	avgerð	um	at	gevast	við	teldutøku	skrásetingarskipanini	Aski.	

Hóast	nógv	orka	var	løgd	í	skipanina	seinastu	árini,	og	fleiri	feløg	vóru	vælnøgd	við	

møguleikarnar,	sum	skipanin	gav	teimum	í	samband	við	limaskráseting	og	inngjald	av	limagjaldi,	

var	skipanin	javnan	plágað	av	brekum.		

	

Tað	er	dýrt	at	menna	slíkar	skipanir	og	at	halda	tær	við	líka,	og	munandi	orka	á	skrivstovuni	hjá	

ÍSF	fór	til	support	av	brúkarunum	av	skipanini.	Í	mun	til	upprunaliga	endamálið	við	skipanini,	

sum	var	at	fáa	hagtøl	til	vega	um,	hvussu	nógv	fólk	vóru	virkin	í	skipaðum	ítrótti	kring	landið,	so	

var	skipanin	sera	rúgvmusmikil,	kostnaðarmikil	og	tíðarkrevnjandi.	Samstundis	vísti	tað	seg	at	

vera	trupult	at	fáa	øll	ítróttafeløg	at	nýta	skipanina,	t.v.s.	at	hagtølini,	sum	onkursvegna	vóru	

endamálið	við	allari	skipanini,	ikki	vóru	100%.	

	

Arbeitt	verður	við	einari	meiri	einfaldari	fráboðanarskipan,	sum	bert	kemur	at	geva	ÍSF	

limatølini,	sum	skulu	nýtast	til	hagtøl	og	til	útrokningar	í	samband	við	býtislykilin.	

	

Vanlukkutryggingin	
ÍSF	hevur	í	nógv	ár	havt	eina	felags	vanlukkutrygging,	sum	er	galdandi	fyri	allar	íðkandi	limir	í	

ítróttafeløgunum	undir	ÍSF,	uttan	sáttmálasettar	leikarar.	Á	fundi	í	mars	2016	upplýsti	

Tryggingarfelagið	Føroyar,	at	seinastu	tvey	árini	vóru	hesir	skaðar	skrásettir.	

	 2014	 2015	

Hondbóltur	 13	 8	

Flogbóltur	 2	 4	

Fótbóltur	 14	 11	

Frælsur	Ítróttur	 1	 	

Flogbóltur	 4	 	

Svimjing	 	 1	

Fimleikur	 	 1	

Talva:	2	Ítróttaskaðar	fevndir	av	felags	vanlukkutryggingini	2014-2015	

Hetta	er	eru	skaðar,	sum	eru	viðgjørdir	og	fevndir	av	tryggingini	hjá	ÍSF	seinastu	tvey	árini.		

ÍSF	fær	ikki	upplýst,	hvat	hvør	einstakur	íðkari	hevur	fingið	í	endurgjaldi.	Størstu	skaðarnir	eru	

krossbandsskaðar,	og	er	tað	íðkandi	innan	hondbólt	og	fótbólt,	sum	eru	harðast	rakt	av	hesum	

skaðum.	Kostnaðurin	av	slíkum	skaðum	er	ofta	millum	30.000	og	40.000	kr.	ÍSF	hevur	nú	fingið	

venjarar	við	aftur	í	skipanina	uttan	meirkostnað.	

	

Nýtt	ÍSF-hús		

ÍSF-húsið	stendur	á	leigaðari	grund	og	er	leiguavtalan	gingin	út	fyri	fleiri	árum	síðani.	Tórshavnar	

Kommuna	hevur	ætlanir	um	at	gera	svimjihøll	á	økinum	og	vil	tí	keypa	ÍSF-húsið	frá	ÍSF.	Fleiri	

fundir	hava	verið	millum	ÍSF	og	Tórshavnar	Kommunu	um	málið	og	eru	samráðingar	í	løtuni	um	

ein	søluprís.	Tað	er	greitt,	at	ÍSF	má	flyta	úr	verandi	hølum	innanfyri	eini	tvey	ár.	Tí	er	neyðugt	

at	finna	útav,	hvussu	ÍSF	skal	hýsast	í	framtíðini.	

Antidoping	arbeiði	
Ítróttasamband	Føroya	hevur	síðani	2002	havt	samstarv	við	ADD	(Anti	Doping	Danmark)	um	

anti-doping	arbeiði	innan	føroyska	ítrótt.	Í	2015	vórðu	nakrar	broytingar	gjørdar	í	anti-doping	

reglunum.	Hetta	hevði	við	sær,	at	ÍSF	mátti	gera	eina	nýggja	dopingreglugerð.	Hendan	kom	í	

gildi	1.	januar	2016.	

Í	hesum	sambandi	varð	eisini	ein	nýggjur	sáttmáli	gjørdur	millum	ÍSF	og	ADD.	Á	fundi	millum	ÍSF	

og	ADD	í	ÍSF-húsinum,	11.	apríl,	skrivaðu	stjórin	í	ADD,	Michael	Ask,	og	ÍSF-forsetin,	Petur	Elias	

Petersen,	undir	sáttmálan.	Skipað	var	í	hesum	sambandi	fyri	kunnandi	fundi.	14	dopingroyndir	

eru	tiknar	í	Føroyum	í	2016	higartil.	

	

Broytingar	í	vápnalógini	
Seinasta	summar	vóru	broytingarnar	í	vápnalógini	samtyktar	í	Løgtinginum	eftir	at	

broytingarnar	hava	verið	leingi	á	veg.	

ÍSF	og	Skjótisamband	Føroya	fegnast	um	broytingarnar	og	meta,	at	tær	fara	at	betra	um	skjóti-	

og	vápnatrygdina	í	Føroyum.	

Við	lógini	eru	komnar	greiðari	reglur	fyri,	hvussu	m.a.	ungir	ítróttaskjúttar	kunnu	setast	við	og	

lærast	upp.	ÍSF	og	Skjótisamband	Føroya	vænta,	at	nýggja	lógin	ferð	at	verða	við	til	at	menna	

skjótingina	sum	ítrótt	í	Føroyum.	Eisini	fara	føroyskir	ítróttaskjúttar	at	fáa	betur	møguleika	at	

gera	seg	galdandi	uttanlands	millum	okkara	grannalond,	tá	vit	møguliga	fáa	góðkent	vápna	og	

trygdarloyvi	okkara	í	ES.	

	

Úrval	
Síðani	løgtingið	á	fyrsta	sinnið	játtaði	pening	serstakt	til	úrvalsítróttafólk	eru	góðar	5,8	mió.	kr.	

latnar	til	úrvalsítrótt.	Knappar	4	mió	kr.	eru	farnar	til	svimjing,	ein	sløk	mió.	kr	er	farin	til	ÍSB,	

slakar	600	tkr.	til	triathlon	og	slakar	300	tkr.	til	frælsan	ítrótt.		

Mynd:	2	Játtanir	frá	Úrvali	2009-2016	býtt	á	sersamband	

	

24.	apríl	í	2014	varð	Úrval	sett	á	stovn,	og	útlutar	stovnurin	pening	eftir	fastari	reglugerð.	

Ítróttafólkini	verða	bólkaði	í	hesar	bólkar.	

	

Talva:	3	Bólkar	hjá	Úrvali	

Einstaklingarnir	og	sersambondini,	sum	hava	fingið	stuðul	frá	Úrvali	eru	hesi:	

Ár	 Sersambond	 Ítróttafólk	 Upphædd	
2009	 SSF	 Pál	Joensen	 350.000	kr.	
600.000	kr.	á	Løgtingsins	fíggjarlóg	 	 	 	
	 	 	 	
2010	 SSF	 Pál	Joensen	 500.000	kr.	
600.000	kr.	á	Løgtingsins	fíggjarlóg	 Seminar		 	 	
	 	 	 	
2011	 SSF	 Pál	Joensen	 500.000	kr.	
600.000	kr.	á	Løgtingsins	fíggjarlóg	 	 	 	
	 	 	 	
2012	 SSF	 Pál	Joensen	 500.000	kr.	
600.000	kr.	á	Løgtingsins	fíggjarlóg	 ÍSB	 Ragnvaldur	Jensen	 100.000	kr.		
	 	 	 	
2013	 SSF	 Pál	Joensen	 500.000	kr.	
600.000	kr.	á	Løgtingsins	fíggjarlóg	 ÍSB	 	 100.000	kr.	
	 	 	 	
Úrval	sett	á	stovn	24.	apríl	2014		 	 	 	
	 	 	 	
2014	 SSF	 Pál	Joensen	 413.000	kr.	
800.000	kr.	á	Løgtingsins	fíggjarlóg	 SST	 Gudmundur	Joensen	 220.000	kr.	
	 	 	 	
2015	 SSF	 Pál	Joensen	 405.000	kr.	
800.000	kr.	á	Løgtingsins	fíggjarlóg	 SSF	

	

Óli	Mortensen	 26.000	kr.	
150.000	kr.	frá	ÍSF	 SST	 Gudmundur	Joensen	 220.000	kr.	
	 ÍSB	 Krista	Mørkøre	 68.000	kr.	
	 ÍSB	 Ragnvaldur	Jensen	 49.500	kr.	
	 FÍF	 Hanus	Bergsson	 20.000	kr.	
	 FÍF	 Tórur	Mortensen	 20.000	kr.	
	 FÍF	 Valborg	Heinesen	 91.000	kr.	
	 	 	 	
2016	 SSF	 Pál	Joensen	 330.000	kr.	
800.000	kr.	á	Løgtingsins	fíggjarlóg	 SSF	 Óli	Mortensen	 145.500	kr.	
150.000	kr.	frá	ÍSF	 SSF	 Alvi	Hjelm	 150.000	kr.		
	 SSF	 Sára	Nysted	 50.000	kr.	
	 SSF	 Vár	Eidesgaard	 39.500	kr.	
	 SSF	 Marius	I.	Garðshodn	 35.500	kr.	
	 SSF	 Signhild	D.	Joensen	 40.000	kr.		
	 SST	 Anna	Karina	Ottesen	 150.000	kr.	
	 ÍSB	 Krista	Mørkøre	 130.500	kr.	
	 FÍF	 Marna	Vatnsdal	Egholm	 86.000	kr.	
	 FÍF	 Hanus	Bergsson	 40.000	kr.	
	 FÍF	 Tórur	Mortensen	 40.000	kr.	

Talva:	4	Útlutanir	hjá	Úrval	2009-2016	

Oyggjaleikir		
Oyggjaleikir	á	Jersey	2015	

Á	sumri	2015	luttóku	124	føroysk	ítróttafólk	á	Oyggjaleikunum	á	Jersey.	Leikirnir	á	Jersey	vóru	

teir	størstu	higartil	við	umleið	4.000	luttakarum,	venjarum	og	leiðarum	íalt.	Setanin	var	

leygardagin	27.	juni	á	Howard	Davies	Park	í	St.	Helier.	Sunnumorgun	varð	lagt	til	brots	við	fyrstu	

kappingunum,	og	bleiv	kappast	fram	til	fríggjadag.	

Føroyar	luttóku	í	hesum	ítróttagreinum	á	Jersey:	badminton,	bogaskjóting,	borðtennis,	flogbólti	

og	beach	volley,	frælsum	ítrótti,	kurvabólti,	súkkling,	golf,	skjóting,	svimjing,	tennis,	triathlon.	

Tað	var	hugaligt	at	hava	manslandsliðið	í	kurvabólti	við	fyri	fyrstu	ferð.	

Føroyar	fingu	18	gull,	18	silvur	og	24	bronsuheiðursmerki,	og	gjørdust	vit	við	hesum	nummar	

fýra	í	heiðursmerkjarøðini.		

	

Talva:	5	Samlaða	heiðursmerkjabytið	á	Jersey	2015	

Føroysku	gullmerkini	komu	í	svimjing	(10),	bogaskjóting	(3),	skjóting	(2),	badminton	(1),	súkkling	

(1)	og	triathlon	(1).	

	

Talva:	6	Føroysku	heiðursmerkini	á	Jersey	2015	

Gotland	2017	

Fyrireikingarnar	eru	komnar	væl	ávegis	til	næstu	oyggjaleikir,	sum	vera	í	Gotlandi	í	24.-30.	juni	

2017.	Gotland	var	seinast	vertur	fyri	leikunum	í	1999.	Gotland	hevur	boðað	frá,	at	kappast	

verður	í	hesum	ítróttagreinum:	badminton,	bogaskjóting,	borðtennis,	fimleiki,	flogbólti,	fótbólti,	

frælsum	ítrótti,	golf,	kurvabólti,	skjóting,	súkkling,	svimjing,	tennis	og	triathlon.	

Av	teimum	ítróttagreinum,	sum	Føroyar	vanliga	luttaka	í,	manglar	bert	judo,	og	kann	tí	væntast,	

at	føroyski	hópurin	í	Gotlandi	verður	stórur.	

Gibraltar	2019	

Tað	er	eisini	greitt,	at	oyggjaleikirnir	í	2019	verða	hildnir	á	Gibraltar,	sum	eisini	var	vertur	fyri	

leikunum	í	1995.	Gibraltar	hevur	í	umbúnað	at	bjóða	hesar	ítróttagreinir	fram:	badminton,	

borðtennis,	bowling,	frælsan	ítrótt,	judo,	kurvabólt,	sigling,	skjóting,	squash,	svimjing,	tennis	og	

triathlon.	

Av	ítróttagreinunum,	sum	vanliga	eru	við	úr	Føroyum,	er	ikki	pláss	fyri	bogaskjóting,	fimleiki,	

flogbólti,	golf	og	súkkling.	Hinvegin	er	judo	við	aftur	í	2019.	

Oyggjaleikir	aftur	í	Føroyum		

Umboðstingið	hjá	ÍSF	hevur	ynskt	at	ÍSF	byrjar	eina	nýggja	innflúgving	til	fyriskipan	av	

oyggjaleikum	í	Føroyum.	Oyggjaleikanevndin	hevur	havt	fund	við	umboð	fyri	Visit	Faroe	Islands,	

inncoming	feløg	og	hotell-	og	matstovuvinnuna.	Endamálið	er	at	gera	eitt	so	gott	og	realistiskt	

boð	uppá,	hvussu	eini	leikir	í	Føroyum	kunnu	fyriskipast,	og	síðani	at	taka	hetta	upp	saman	við	

IIGA,	soleiðis	at	Føroyar	kunnu	bjóða	uppá	leikirnar,	so	skjótt	møguleikin	er	har.	Fleiri	oyggjar	

hava	boðað	IIGA	frá	áhuganum	fyri	at	skipa	fyri	oyggjaleikiunum,	og	er	Føroyar	ein	av	teimum.		

	

IOC	
Tann	9.-10.	november	2015	vóru	Petur	Elias	Petersen	og	Sølvi	Reinert	Hansen,	saman	við	

formanninum	í	DIF,	Niels	Nygaard,	á	fundi	við	Pere	Miro	og	Jérôme	Poivey	í	Villa	Mon	Repos	í	

Lausanne,	har	umsitingin	fyri	limalandarviðurskifti	hjá	IOC	heldur	til.	

Fundurin	var	komin	í	lag,	eftir	at	verjin	fyri	føroyska	ítrótt	løgmaður	Kaj	Leo	Holm	Johannesen,	

saman	við	Rúna	Rasmussen	og	Marjun	Hanusardóttir	frá	Løgmansskrivstovuni,	og	saman	við	

umboðum	fyri	ÍSF	Petur	Elias	Petersen	og	Sølva	Reinert	Hansen,	vóru	á	fundi	við	IOC	forsetan	í	

mars	mánaða	í	2015.		

Á	hesum	fundi	var	avtalað,	at	bólkur	skuldi	setast	niður	at	kannað	gongdina	í	málinum	og	finna	

skjølini	fram,	so	greiða	kundi	fáast	á	málinum,	og	hvat	hendi	og	hvat	møguliga	ikki	hendi.		

Jérôme	gekk	ígjøgnum	málið	og	greiddi	frá,	hvørji	skjøl	tey	høvdu	funnið	í	skjalasavni	teirra.		

Fyrsta,	sum	er	at	finna	er	frá	1975,	tá	Føroyar	á	fyrsta	sinnið	royndi	at	søkja	um	olympiskan	

limaskap,	men	tá	uppfyltu	vit	ikki	treytirnar,	m.a.	tí	at	ov	fáar	ítróttagreinar	høvdu	altjóða	

limaskap,	kravið	var	fimm.	Og	so	vóru	danir	ikki	við	uppá,	at	vit	søktu	tá.		

Í	februar	1985	móttekur	IOC	umsókn	okkara	um	limaskap,	og	svarið	frá	IOC	er	tá,	at	lógirnar	ikki	

uppfylla	treytirnar	og	mugu	tillagast	til	olympiska	charter,	umframt	at	búmerki	hjá	Olympisku	

Nevnd	Føroya	skuldi	innihalda	OL	ringarnar. Tíðarskeiðið	1985	til	1988	er	nógv	samskifti,	serliga	

um	lógarbroytingarnar,	og	hesar	eru	við	at	koma	uppá	pláss	tá.		

Men	hóast	lógirnar	vóru	í	lagi,	so	var	mannagongdin	soleiðis	tá,	at	starvsnevndin	hjá	IOC	kundi	

játta	ella	vraka	umsóknina. Í	1988	var	praksis	soleiðis	hjá	IOC,	at	tey	tóku	limir	inn	4.	hvørt	ár,	

og	at	hetta	var	2	ár	aftaná	summarleikirnar.	Hetta	merkti	so,	at	okkara	umsókn	skuldi	koma	fyri	

í	1990.		

Men	um	hesa	tíðina	var	stór	broyting	í	heiminum,	bæði	Jugoslavia	og	Sovjatsamveldi	duttu	

sundir,	umframt	at	Barcelona,	ið	fyriskipaði	OL	í	1992,	heitti	á	IOC	ikki	at	taka	nýggjar	limir	upp	

áðrenn	leikirnar	í	Barcelona	1992,	tí	tey	kláraðu	ikki	at	skipa	fyri	størri	leikum.	Sambært	IOC	

kundu	limalondini	um	hetta	mundi	senda	nærum	so	nógvar	luttakarar,	sum	tey	høvdu	hug	til.	Tí	

var	vandi	fyri,	at	leikirnir	gjørdust	ov	stórir.		

Í	1993	hendi	so	tað,	at	lógirnar	hjá	IOC	vóru	broyttar,	soleiðis	at	nú	kundu	bert	sjálvstøðug	lond,	

ið	vóru	limir	í	ST,	gerast	limir,	ella	lond,	ið	høvdu	lýst	seg	at	vera	sjálvstøðug	og	sum	vóru	

viðurkend	sum	sjálvstøðug	av	meiri	enn	helminginum	av	ST-limalondunum.		

Tey	siga	seg	hava	sent	okkum	skriv	í	1993	um	hesa	broytingar	og	hava	einki	hoyrt	aftur	tá.	Men	í	

2004	hoyrdu	tey	aftur	frá	okkum,	tá	vit	sendu	re-application	avstað.		

Nevnast	kann	at	Grønlendska	Ítróttasambandið	søkti	um	limaskap	eisini	í	2006,	men	tey	

uppfylla	ikki	treytirnar	um	limaskap	í	fimm	altjóða	sersambondum,	og	hava	sama	status	

ítróttapolitiskt,	sum	vit	yvir	fyri	DIF.	DIF	stuðlar	bæði	okkum	og	Grønlandi	í	at	fáa	sjálvstøðugan	

limaskap,	siga	tey.		

Gibraltar,	Macau,	Føroyar	og	Norfolk	Island	søktu	um	somu	tíð. Gibraltar	legði	sak,	fyrst	í	CAS	

og	síðani	í	civilum	rætti,	men	kom	ikki	víðari,	og	eru	sostatt	ikki	limir.		

Síðsta	landið,	ið	er	komið	inn,	sum	hevur	líknandi	status	sum	okkara,	er	American	Samoa	og	var	

tað	í	1987.		

Kosovo	er	júst	vorðið	limur	í	IOC,	tey	eru	ikki	limir	í	ST,	men	tað	eru	fleiri	enn	100	lond,	ið	hava	

viðurkent	tey	sum	land.		

Niðurstøðan	av	fundinum	var:		

	 	 -		at	IOC	sendir	ÍSF	frágreiðing	 	

	 	 -		at	ÍSF	í	samráð	við	DIF	kannar	møguleikar	fyri	at	søkja	stuðul	út	IOC-grunninum	

nevndur	Olympic Solidarity.	Verandi	stuðulsskipan	koyrir	í	2015	og	16	aftrat.	Síðani	

verður	ein	nýggj	skipan	gjørd	fyri	tey	næstu	4	árini.	 	

Frágreiðingin	frá	IOC	er	ikki	komin	enn,	hóast	ÍSF	hevur	rykt	eftir	henni.	ÍSF	hevur	fyrr	gjørt	

avtalu	um	einstøk	ítróttafólk,	sum	umboða	Føroyar	í	kappingum	hjá	altjóða	sersambondunum,	

men	sum	í	olympisku	leikunum,	sum	støðan	er	nú,	mugu	umboða	Danmark.	Tað	hevur	tí	stóran	

týdning,	at	ÍSF	røkir	sambandið	við	altjóða	olympisku	rørsluna,	soleiðis	at	smidligar	loysnir	

kunnu	finnast,	tá	føroysk	ítróttafólk	eru	við	at	detta	niður	ímillum. 
Pál	og	Krista	til	OL	og	PL	í	Rio	
Pál	Vitalis	Joensen	hevur	tryggjað	sær	luttøku	í	1.500	metra	svimjikappingini	í	Olympisku	

leikunum	í	Rio	de	Janeiro	í	summar.	Krista	Mørkøre	er	somuleiðis	úttikin	til	Paralympisku	

leikirnar	í	Rio.	

Ítróttasamband	Føroya	ynskir	teimum	báðum	hjartaliga	tillukku	við	úttøkuni	og	fegnast	um,	at	

stuðulin	frá	Úrval	hevur	verið	við	til	at	stuðlað	undir	málið	hjá	teimum	at	koma	til	Rio.	

	

ENGSO	
ÍSF	hevur	sum	vanligt	luttikið	á	aðalfundi	og	ráðstevnu	hjá	ENGSO,	European	Non-

Governmental	Sports	Organisation,	sum	er	meginfelagsskapur	hjá	ítróttasambondum	í	Evropa.	

Tað	er	greitt,	at	Evropeisku	limalondini	í	ENGSO	eru	sera	ymisk,	bæði	í	stødd	og	í	teimum	

avbjóðingum,	sum	ítróttarrørslan	í	teimum	ymisku	londunum	hevur.	Tað	er	tó	altíð	áhugavert	at	

viðgera	yvirskipaðar	avbjóðingar.	Netverkið,	sum	verður	skapt	í	hesum	høpi,	kemur	eisini	væl	

við,	tá	ivamál	stinga	seg	upp	í	Føroyum,	og	tá	Føroyar	hava	tørv	á	stuðli	í	altjóða	málum.		

	

Løgmaður	verji	hjá	ÍSF	
Aksel	V.	Johannesen,	løgmaður,	fekk	á	fundi	í	Tinganesi	11.	apríl	2016,	handaða	gullnál	

Ítróttasambands	Føroya.	

Tað	er	siðvenja,	at	Føroya	løgmaður	er	verji	hjá	ítróttini,	og	varð	beinanvegin	í	heyst,	tá	nýtt	

landstýri	tók	við,	heitt	á	Aksel	V.	Johannesen,	um	at	gerast	verji,	og	hesum	játtaði	hann	

beinavegin.	

Undir	handanini	umrøddu	løgmaður	og	umboð	fyri	starvsnevnd	ÍSF’s	ymisk	aktuell	viðurskifti	

innan	føroyska	ítróttaheimin,	eins	og	komið	varð	inn	á	tann	týdning,	tað	hevur	fyri	føroyskan	

ítrótt,	at	hava	løgmann	sum	verja	og	at	hava	stuðlar	í	fremstu	røð	í	samfelagnum.		

Tøkk		

Eg	fari	við	hesum	at	veita	øllum	teimum	sum	varða	av	føroyskum	ítrótti	eina	hjartans	tøkk	fyri	

teirra	arbeiði	farna	árið.		Fyrst	og	fremst	øllum	okkara	15.000	limum,	sum	eru	sjálvt	virksemið	í	

ítróttinum.	Tað	eru	tey,	sum	vit	sum	leiðarar	í	feløgum,	sersambondum	og	ÍSF	í	øllum	okkara	

arbeiði	eiga	at	virka	til	frama	fyri.		Fari	somuleiðis	at	takka	miðlunum,	sum	varpa	ljós	á	virksemi	

hjá	okkum	á	sumri	og	vetri,	her	heima	og	úti	í	heimi.	

Myndugleikarnir	hjá	landi	og	kommunum	eiga	eisini	eina	tøkk	fyri	teirra	ótroyttiliga	arbeiði	at	

útvega	ítróttinum	góðar	karmar,	bæði	fíggjarliga	og	í	ítróttaranleggum.	Somuleiðis	eiga	aðrir	

stuðlar	tøkk	fyri	hjálp	og	fíggjarligan	stuðul	til	virksemið.	

Eg	fari	at	enda	at	senda	eina	serliga	tøkk	til	Petur	Elias	Petersen,	forseta,	fyri	hansara	tíð	í	

starvsnevnd	ÍSF.	

Sum	starvsnevndarlimur	síðani	1995	hevur	hann,	mangan	í	tí	stilla,	verið	við	í	nógvum	av	

teimum	stóru	broytingum,	sum	føroyskur	ítróttur	hevur	upplivað.		

Inntøkurnar	hjá	ÍSF	og	harvið	sersambondunum	eru	munandi	bøttar,	við	hækkaðari	játtan	frá	

landinum	og	serskipanini	fyri	úrvalsítróttafólk,	eins	og	avtalur	eru	gjørdar	við	Danske	Spil.	

Sersambond	og	feløg	eru	løgd	aftrat.	Fyrisiting	og	skeiðsvirksemi	er	styrkt.	

Petur	Elias	er	góðsligur	og	hugnaligur	sum	fáur,	og	trívist	best	við	at	hjálpa,	har	hann	er.	Hann	

hevur	hesi	mongu	árini	leikandi	lætt	sveimað	millum	heimliga	og	altjóða	pallin,	og	hjá	mongum	

mann	hann	vera	ímyndin	av	føroysku	oyggjaleikaluttøkuni,	har	besta	boð,	tá	á	stóð,	var	at	

venda	sær	til	Petur	Elias.	

Hann	hevur	dugað	sera	væl	at	lyft	seg	upp	frá	einstøku	áhugamálunum	og	hugsað	um	og	arbeitt	

fyri	allan	føroyskan	ítrótt.		

Hotel	Hafnia	20.	mai	2016	

Petur	Ove	Petersen,	virkandi	forseti	


